
Caddozzu “A pitruliata” 

 

 Cincu o sei picciotti  senza onuri, „na matina, 

avianu attaccatu nu canuzzu, c‟a catina, 

  a chiana di li Maggi e lu vulianu ammazzari  

a coipi i petra ma mi truvai a passari.  

Di subbitu lassai, nta strata, u carrettu  

e mi misi acciancu a‟ bestia parannula c‟u pettu.  

“Sciugghiti ssu cani, picchì lu pitruliati? 

pi chiddu chi faciti, avissivu a essiri erristati. 

Siti ancora nichi ma già c‟u cori  tintu 

è veru chi si nasci signasti c‟u l‟istintu, 

d‟u veru malandrinu, di c‟u finisci mali, 

di c‟u si fa a galera picchì voli sbagliari 

cunvintu chi po‟ fari senpri soccu ci piaci 

pistannu li diritti di cu cerca la paci. 

U primu chi si movi lu pigghiu a buffittuna, 

lassati „n terra i petri e i pezzi di cantuna. 

Tu, chi si u chiù granni, assogghi l‟armaleddu 

e penza si ci fussi, attaccatu pi lu coddu, 

tu oppuru n‟autru picciottu di sta cumpagnia 

a pigghiari li pitrati. Rati renzia a mia, 

vuciassivu chiancennu, sintennuvi muriri, 

e  u mali chi faciti lu putissivu capiri”. 

Mancu uno avia u curaggiu di taliari 

a me facci perciò  cuntinuai a parlari: 

“Si sulu i vostri patri sapissiru chi fati  

di certu vi unciassiru di pugna e di pirati  

perciò assugghiti u cani, forza, livatici a catina  

o vi pigghiu tutti a marruggiati stamatina”.  

 

 

 


